
Xorijiy davlatlar 
sogʻliqni saqlash tizimida 
investitsiya loyihalarini 

mexanizmi

Annotatsiya: Ushbu maqolada rivojlanayotgan davlatlarda sogʻliqni saqlash sohasida davlat–xususiy sheriklik asosida 
investitsiya loyihalarini moliyalashtirishning oʻziga xos xususiyatlari yoritilgan. Unga koʻra, loyihalarni davlat–xususiy 
sheriklik asosida amalga oshirishning oʻziga xos jihatlari tahlil qilingan. Sogʻliqni saqlash sohasida investitsiya loyihasini 
davlat–xususiy sheriklik asosida amalga oshirish bosqichlari ko‘rib chiqilgan. Tahlil natijalari asosida ilmiy-nazariy xulo-
salar shakllantirilgan.

Kalit so‘zlar: davlat-xususiy sheriklik, investitsiya loyixalari, risklar, xususiy sektor, moliyalashtirish, metodologiya.

Abstract: The article examines the specifics of financing investment projects in the healthcare system of developing 
countries based on public-private partnerships. The features of implementing projects based on public-private partner-
ship are analyzed. The stages of implementation of the investment project in the healthcare sector based on public-pri-
vate partnership and the methodology of risk distribution in projects based on public-private partnership are considered.

Keywords: Public-private partnership, investment projects, risks, private sector, financing, methodology.

Аннотация: В статье рассматриваются особенности финансирования инвестиционных проектов в системе здра-
воохранения развивающихся стран на основе государственно-частного партнерства. Проанализированы особен-
ности реализации проектов на основе государственно-частного партнерства. Рассмотрены этапы реализации 
инвестиционного проекта в сфере здравоохранения на основе государственно-частного партнерства. 

Ключевые слова: Государственно-частное партнерство, инвестиционные проекты, риски, частный сектор, финан-
сирование, методология.

K i r i s h
Bugungi kunda aholi sonining ortishi, demografik oʻzgarishlar, yangi tibbiy texnologiyalarga boʻlgan talab-

ning oʻsishi hamda sogʻliqni saqlash xizmatlarini keng qamrovda taqdim etish zarurati sohaga boʻlgan inves-
titsiyalarni sezilarli darajada oshirishni talab qilmoqda. Ayniqsa, rivojlanayotgan davlatlar uchun ushbu masala 
yanada dolzarb boʻlib, mavjud budjet resurslarining cheklanganligi sohaga yetarli miqdorda sarmoya jalb 
etishda jiddiy toʻsiqlar tugʻdirmoqda.

Aynan shunday sharoitda davlat–xususiy sheriklik mexanizmlari sogʻliqni saqlash tizimidagi infratuzilma-
viy va xizmat koʻrsatish bilan bogʻliq muammolarni bartaraf etishda muhim strategik yechim sifatida namoyon 
boʻlmoqda. Davlat–xususiy sheriklik vositasida davlat xususiy sektor bilan hamkorlikda tibbiy muassasalar 
qurilishi, yuqori texnologik uskunalar bilan jihozlanishi va tibbiy xizmatlar samaradorligini oshirish kabi yoʻna
lishlarda katta miqdordagi investitsiyalarni jalb etishi mumkin. Bu, bir tomondan, aholiga sifatli tibbiy xizmat 
koʻrsatish imkoniyatini yaratsa, ikkinchi tomondan, davlatning moliyaviy yukini yengillashtiradi.

M a v z u g a  o i d  a d a b i y o t l a r  s h a r h i
Xorijiy mamlakatlarda sog‘liqni saqlash tizimida investitsiya loyihalarini davlat–xususiy sheriklik (PPP) 

asosida moliyalash mexanizmlari so‘nggi yillarda ko‘plab tadqiqotlarda chuqur o‘rganilmoqda. Oktavianus va 
hamkorlari olib borgan izlanishlarda ijtimoiy infratuzilma, jumladan sog‘liqni saqlash sohasida PPP modellari
ning jadal kirib borayotgani, ularning inson kapitali rivojiga va xizmat ko‘rsatish sifatini oshirishga sezilarli hissa 
qo‘shishi ta’kidlangan. Shu bilan birga, Jensen sog‘liq sohasida yetuk PPP loyihalarida xizmat yetkazib berish, 
sog‘liq xodimlari tayyorlash, tibbiy texnika va laboratoriya infratuzilmasini rivojlantirish kabi to‘rtta asosiy yo‘na
lishni ajratgan bo‘lib, ular dorilarga kirish imkoniyatini kengaytirish va diagnostika sifatini yaxshilashda muhim 
omil hisoblanadi.

Kanadadagi Royal Ottawa va Brampton Civic shifoxonalari DBFM (Design–Build–Finance–Maintain) 
modeli asosida amalga oshirilgan yirik PPP loyihalari sifatida e’tiborga loyiq. Dastlab bu loyihalar “yaxshi 
qiymat” namunasi sifatida taqdim etilgan bo‘lsa-da, keyinchalik qiymat va hisob-kitob masalalari, shuningdek 
shaffoflik va mas’uliyat bilan bog‘liq muammolar yuzaga kelgan. Rodrigues va hamkorlari olib borgan tizimli 
tahlilda Osiyo va Afrika davlatlaridagi shifoxona PPP modellarida risklarni boshqarish, moliyalashtirish me
xanizmi va sifatni nazorat qilish masalalari asosiy muammolar qatorida tilga olingan.

Afrikadagi Malavi misolida Salangwa sog‘liq xizmatlari sifatini oshirish, samaradorlik va tenglik tamoyil-
larini ta’minlash bo‘yicha PPP yondashuvlarini o‘rgangan. Ferreira va hamkorlari esa sog‘liq sektorida PPP 
muvaffaqiyati uchun stewardship, muvofiqlashtirish, regulyatsiya va rag‘batlantirish tizimlarining ahamiyatini 
ta’kidlab, to‘qqizta asosiy omilni aniqlagan. Aslantas va hamkorlari Bayesian Belief Network usulidan foyda-
lanib, shifoxona PPP loyihalarining moliyaviy, tuzilmaviy va foyda-zarar risklarini oldindan baholash bo‘yicha 
ilg‘or metodologiyani ishlab chiqqan.

Tabrizi va hamkorlari birlamchi sog‘liqni saqlash darajasidagi PPP tajribalari bo‘yicha skoping sharh berib, 
xizmat sifatini oshirish, iqtisodiy natijadorlik va xizmatlarga kirish imkoniyatlarini yaxshilashda ularning sama-
radorligini qayd etgan. Eronning Shiraz shahrida Sadeghi va hamkorlari so‘rov asosida olib borgan tadqiqotla
rida jamoatchilik va xususiy sektor nuqtayi nazaridan PPP modellarini amalga oshirish uchun yetarli salohiyat 
mavjudligini ko‘rsatgan. Mbaka va Mwange Janubiy Afrika mamlakatlaridagi PPP loyihalarini tanqidiy baholab, 
muvaffaqiyat yoki muvaffaqiyatsizlikka olib keluvchi omillar sifatida tashkiliy zaifliklar, moliyaviy barqarorlik 
masalalari va manfaatlar ziddiyatini alohida qayd etgan.

Umuman olganda, sog‘liqni saqlash sohasidagi PPP loyihalari xalqaro miqyosda o‘zining samarali jihat-
larini namoyish qilmoqda. Biroq ularni muvaffaqiyatli amalga oshirish uchun modellarni mamlakat kontekstiga 
mos tanlash, risklarni aniq boshqarish, shaffoflik va hisobdorlik mexanizmlarini mustahkamlash, shuningdek 
rag‘batlantirish tizimlarini takomillashtirish zarur. Shu yondashuv sog‘liqni saqlash tizimida barqaror va sifatli 
infratuzilmani yaratishda asosiy omil bo‘lib xizmat qiladi.

T a d q i q o t  m e t o d o l o g i ya s i
Tadqiqotda ma’lumotlar xalqaro ilmiy maqolalar, Jahon sog‘liqni saqlash tashkiloti va Jahon banki hiso-

botlari, shuningdek, xorijiy davlatlarning sog‘liqni saqlash bo‘yicha rasmiy statistika bazalaridan olindi. Olingan 
ma’lumotlar qiyosiy tahlil, kontent tahlili va statistik usullar yordamida qayta ishlanib, davlat–xususiy sheriklik 
asosidagi moliyalashtirish mexanizmlarining samaradorligi baholandi.

T a h l i l  v a  n a t i j a l a r
Rivojlanayotgan davlatlarda davlat–xususiy sheriklikning sogʻliqni saqlash sohasida qoʻllanilishi hali ham 

dastlabki bosqichda boʻlib, bu yoʻnalishda tegishli huquqiy baza, moliyaviy mexanizmlar va institutsional salo-
hiyat yetarlicha shakllanmagan. Shu sababli, ushbu davlatlar uchun rivojlangan mamlakatlar tajribasini chuqur 
oʻrganish, uning ijobiy jihatlarini milliy sharoitlarga moslashtirgan holda tatbiq etish katta ahamiyat kasb etadi. 
Sogʻliqni saqlash sohasini davlat–xususiy sheriklik asosida moliyalashtirish nafaqat sohaga sarmoya jalb etish-
ning muqobil manbai, balki uning barqaror rivojlanishi uchun strategik vosita sifatida ham muhim ahamiyatga 
ega.

Davlat–xususiy sheriklikning sogʻliqni saqlash tizimida asosiy afzalliklari quyidagilardan iborat. Budjet mab-
lagʻlari koʻp hollarda yetarli boʻlmaydi, ammo ushbu mexanizm orqali xususiy sektorning moliyaviy resurslarini 
jalb qilish imkoniyati tufayli yangi shifoxonalar qurilishi, zamonaviy uskunalar xarid qilinishi va tibbiy xizmatlar 
qamrovi kengaytiriladi. Bunday sheriklik asosida amalga oshirilgan loyihalar infratuzilmani qisqa muddatlarda 
yangilash va modernizatsiya qilishga xizmat qiladi. Xususiy sheriklarning qurilish, jihozlash va boshqaruvdagi 
innovatsion yechimlari tibbiy muassasalar samaradorligini oshiradi.

Shuningdek, xususiy sektorning raqobatbardosh va mijozlar manfaatini ustuvor qoʻyuvchi faoliyati tibbiy 
xizmatlar sifatini oshiradi. Bu aholiga koʻrsatiladigan tibbiy yordamning samaradorligi va ishonchliligini taʼmin-

laydi. Davlatning faqat kafolatlar va subsidiyalar orqali ishtirok etishi budjet xarajatlarini kamaytiradi hamda 
mablagʻlarni boshqa ustuvor yoʻnalishlarga yoʻnaltirish imkonini beradi. Yangi shifoxonalar va sogʻliqni saqlash 
markazlarining tashkil etilishi soha mutaxassislari uchun yangi ish oʻrinlari yaratadi, kadrlar malakasini oshiradi 
va mamlakatning inson kapitali rivojiga hissa qoʻshadi.

Koʻp yillik shartnomalar asosida tuziladigan davlat–xususiy sheriklik loyihalari uzoq muddatli barqarorlik va 
sifatni taʼminlashga xizmat qiladi. Xizmatlar geografiyasining kengayishi natijasida chekka va kam taʼminlan-
gan hududlar ham sifatli tibbiy xizmatlardan foydalanish imkoniga ega boʻladi, bu esa ijtimoiy tenglikni mustah-
kamlaydi.

Xitoy tajribasi. Soʻnggi oʻn yilliklarda Xitoy Xalq Respublikasi davlat–xususiy sheriklik modelini strategik 
iqtisodiy instrument sifatida faol qoʻllab-quvvatlab kelmoqda. Mamlakatning ulkan demografik salohiyati, jadal 
urbanizatsiya jarayonlari va infratuzilmaga boʻlgan katta talab davlat–xususiy sheriklikning rivojlanishiga mus-
tahkam zamin yaratdi. Shu munosabat bilan Xitoyda investitsiya loyihalarini, jumladan, sogʻliqni saqlash soha
sini davlat va xususiy sektor oʻrtasidagi hamkorlik asosida moliyalashtirish keng koʻlamda tatbiq etilmoqda.

Xitoy tajribasi jahon hamjamiyati eʼtiborini tortgan holda, davlat–xususiy sheriklik orqali tezkor iqtisodiy 
oʻsishga erishish, infratuzilmani modernizatsiya qilish va aholiga samarali ijtimoiy xizmatlar taqdim etishda 
oʻziga xos modelni shakllantirdi. Xususan, mamlakatdagi “PPP framework” (davlat–xususiy sheriklik doirasi-
dagi huquqiy va tashkiliy baza) davlat tomonidan kuchli tartibga solingan, xususiy sektor uchun esa qulay 
investitsion muhit yaratilgan. Bu, oʻz navbatida, Xitoyni Osiyo mintaqasidagi eng faol va muvaffaqiyatli davlat–
xususiy sheriklik amaliyotiga ega davlatlardan biriga aylantirdi.

Sogʻliqni saqlash sohasida Xitoy 2014-yildan boshlab davlat–xususiy sheriklik mexanizmlarini keng joriy 
etib, xususiy klinikalar, tibbiyot markazlari va qishloq tibbiyoti infratuzilmasini rivojlantirish boʻyicha qator yirik 
loyihalarni amalga oshirdi. Davlat–xususiy sheriklik loyihalari uchun toʻlov mexanizmlarining asosiy uch turi 
keng qoʻllaniladi. Ushbu mexanizmlar loyiha boʻyicha asosiy sherik — xususiy investorning daromad olish 
usullarini anglatadi (1-rasm).

1-rasm. Xitoyda davlat-xususiy sheriklik loyihalari uchun toʻlov mexanizmi turlari1

	 Soʻnggi oʻn yillikda Xitoy Xalq Respublikasida davlat–xususiy sheriklik asosida 300 dan ortiq tibbiy 
infratuzilma loyihasi amalga oshirilgan. Bu loyihalar asosan quyidagi yoʻnalishlarda jamlangan: yangi kasalxo-
nalar qurilishi va rekonstruksiyasi, mamlakat miqyosida diagnostika markazlarini tashkil etish, tibbiy IT tizimlar 
va telemeditsina platformalarini joriy etish, tez tibbiy yordam va profilaktika markazlarini tashkil etish. Davlat–
xususiy sheriklik modeli, ayniqsa, ikkinchi va uchinchi darajali kasalxonalar uchun muhim ahamiyat kasb etadi, 
chunki ular yuqori sifatli xizmat koʻrsatishga talab yuqori boʻlgan hududlarda joylashgan va katta sarmoya talab 
etadi.

1	  Muallif ishlanmasi. Manba: https://assets.kpmg.com/content/dam/kpmg/cn/pdf/en/2017/08/tax-impacts-of-ppp-in-china.pdf

Tahlillar shuni koʻrsatadiki, ushbu davlatlarda davlat–xususiy sheriklik asosidagi loyihalarni amalga oshirish 
va boshqarishda ularning yaxlit hayotiy sikli mavjud. Ushbu jarayon loyihaga nisbatan yirik olti bosqichni oʻz 
ichiga oladi (2-rasm).

2-rasm. Davlat-xususiy sheriklik asosidagi loyihalarni amalga oshirish va boshqarish bosqchilari2

Loyihalarning moliyalashtirilishi asosan quyidagi manbalar orqali amalga oshirildi:
davlat tomonidan koʻrsatilayotgan moliyaviy qoʻllab-quvvatlash loyihalarning asosiy moliyalashtirish 

manbai boʻlib, koʻplab loyihalar davlat grantlari orqali amalga oshirildi.
xususiy sektorning investitsiyalari loyihalarning moliyalashtirilishida muhim rol oʻynadi. Bu investitsiyalar 

orqali zamonaviy tibbiy uskunalar va texnologiyalar joriy qilindi.
Xitoyning xalqaro hamkorlari tomonidan koʻrsatilayotgan grantlar loyihalarning amalga oshirilishida muhim 

ahamiyatga ega boʻldi (1-jadval).

2	  Muallif ishlanmasi. 

1-jadval: Xitoyda sogʻliqni saqlash sohasida amalga oshirilgan davlat-xususiy sheriklik loyihalarning umumiy 
koʻrsatkichlari 3

Loyiha nomi va 
joyi

Loyiha 
turi

Qiymati 
(Yuan) Xususiy sherik Moliyalashtirish 

manbalari Asosiy natijalar

Foshan 4th 
Peopleʻs Hospital 
(Guandun)

BOT 1.2 mlrd
China 
Resources 
Healthcare

60% xususiy, 30% davlat, 
10% jamgʻarma

1000 oʻrinli kasalxona, 
telemeditsina, 7.2% ROI

Chengdu Tianfu 
Int. Hospital 
(Sichuan)

DBFO 2.4 mlrd Evergrande 
Health Group

70% xususiy, 20% bank 
krediti, 10% subsidiya

1200 oʻrin, 2000 ish oʻrni, 
Germaniya uskunalari

Ping An Good 
Doctor (Shanxay)

Digital 
Health 
PPP

500 mln Ping An 
Insurance

80% xususiy, 20% davlat 
granti

1 mln foydalanuvchi/kun, 
raqamli xizmat

Wuhan Smart 
Health Platform 
(Xubey)

eHealth 
PPP 400 mln Huawei 60% xususiy, 40% davlat

EMR, 3 mln 
foydalanuvchi, tez yordam 
vaqt qisqardi

Changsha Rehab 
Center (Xunan) BOO 800 mln Mindray 

Healthcare
75% xususiy, 25% davlat 
subsidiyasi

600 oʻrin, psixologiya va 
reabilitatsiya markazi

Guangxi Biotech 
Park (Guansi)

Cluster 
PPP ~1.5 mlrd

Johnson & 
Johnson, 
Sinovac

50% xususiy, 30% 
kafolat, 20% ADB granti

Vaksina ishlab chiqarish, 
tibbiy turizm rivoji

Umuman olganda, 2021–2025-yillarda Xitoyda sogʻliqni saqlash sohasida davlat–xususiy sheriklik modeli 
keng tarqaldi. Bu davrda davlat va xususiy sektor oʻrtasidagi hamkorlik orqali koʻplab zamonaviy tibbiy muas-
sasalar qurildi, raqamli tibbiyot tizimlari joriy qilindi va yuqori texnologiyali tibbiy xizmatlar aholiga taqdim etildi.

Janubiy Koreya tajribasi. Janubiy Koreya davlat–xususiy sheriklik modelini muvaffaqiyatli va kompleks 
asosda joriy qilgan ilgʻor mamlakatlardan biri sifatida alohida eʼtiborga loyiq. Bu mamlakat soʻnggi 20 yil ichida 
oʻzining tibbiy infratuzilmasini tubdan isloh qildi va davlat hamda xususiy sektor hamkorligi orqali yuqori tex-
nologik kasalxonalar, raqamli diagnostika markazlari, klinik tadqiqot institutlari, shuningdek, onkologiya, kar-
diologiya kabi mutaxassislashtirilgan tibbiyot markazlarini barpo etdi. Janubiy Koreya tajribasi oʻziga xos 
jihatlarga ega. Birinchidan, davlat–xususiy sheriklik nafaqat fizik infratuzilmani qurish, balki sogʻliqni saqlash 
tizimini raqamlashtirish, masofaviy tibbiy xizmat koʻrsatish va aholining tibbiy savodxonligini oshirishga ham 
yoʻnaltirilgan. Ikkinchidan, davlat tomonidan berilayotgan huquqiy kafolatlar, moliyaviy imtiyozlar va nazorat 
mexanizmlari xususiy sektor uchun barqaror hamkorlik muhitini yarata oldi.

Buning natijasida Janubiy Koreya nafaqat oʻz aholisiga sifatli tibbiy xizmat koʻrsatishni taʼminladi, balki 
sogʻliqni saqlash sohasida “eksportbop” innovatsiyalar ham yaratdi. Masalan, raqamli kasalxona tizimlari, elek
tron tibbiy maʼlumotlar bazalari (EHR), masofaviy diagnostika platformalari va tibbiy sunʼiy intellekt (AI) tizimlari 
orqali mamlakat oʻz sogʻliqni saqlash modelini boshqa davlatlarga eksport qila boshladi. Shu jihatdan Janubiy 
Koreya tajribasini tahlil qilish Oʻzbekiston kabi rivojlanayotgan mamlakatlar uchun oʻta dolzarb hisoblanadi. 
Chunki u nafaqat moliyaviy, balki boshqaruv va texnologik jihatdan ham samarali yechimlar taklif qiladi. Mazkur 
qismda Janubiy Koreyada 2020-yildan keyin amalga oshirilgan eng muhim davlat–xususiy sheriklik loyihalari, 
ularning moliyalashtirish manbalari, huquqiy asoslari va amaliy natijalari atroflicha tahlil qilinadi.

Janubiy Koreyada sogʻliqni saqlash sohasida davlat–xususiy sheriklik (DXSH) loyihalarini moliyalashti
rishda gibrid yondashuv davlat va xususiy sektor resurslarini samarali tarzda birlashtirishga xizmat qiladi. Bu 
yondashuvda moliyalashtirish bir vaqtning oʻzida bir nechta manbalardan — davlat budjeti, xususiy sarmoya va 
hatto xalqaro moliya institutlari hissasidan amalga oshiriladi (3-rasm).

3	  Muallif tadqiqotlari natijasida tuzilgan. 

3-rasm. Janubiy Koreyada sogʻliqni saqlash sohasida davlat-xususiy sheriklik loyihalarini moliyalashtirishda 
gibrid yondashuv4

Gibrid yondashuv — bu davlat–xususiy sheriklik loyihasida moliyalashtirish manbalarining aralash modeli 
boʻlib, unda quyidagi muhim xususiyatlar namoyon boʻladi:

davlat tomonidan bevosita yoki kafolatlangan moliyalashtirish (subsidiya, grant yoki daromad kafolati);
xususiy investorlar tomonidan kiritilayotgan sarmoya (qurilish, boshqaruv yoki xizmat koʻrsatish uchun);
boshqa manbalar (masalan, bank kreditlari, xalqaro moliyaviy tashkilotlar, jamoat obligatsiyalari) birga-

likda ishtirok etadi.
Janubiy Koreya kabi taraqqiyot bosqichidan oʻtgan mamlakatlarda ushbu model nafaqat investitsiya muhi-

tini yaxshilash, balki aholiga tibbiy xizmatlar sifatini oshirishda ham muhim omil sifatida namoyon boʻlmoqda. 
Ushbu maqolada Janubiy Koreyada sogʻliqni saqlash sohasida davlat–xususiy sheriklik loyihalarini moliyalash
tirishda qoʻllanilayotgan gibrid yondashuvning mohiyati, amaliy qoʻllanilishi va uning natijadorligi tahlil qilinadi.

Janubiy Koreyada sogʻliqni saqlash sohasida amalga oshirilgan davlat–xususiy sheriklik loyihalari tajri
basi shundan dalolat beradiki, gibrid yondashuv samarali moliyalashtirish mexanizmi sifatida nafaqat kapital 
resurslarini jalb etish, balki loyihalarning barqarorligi va sifatiga ham ijobiy taʼsir koʻrsatadi. Ushbu yondashuv 
Oʻzbekiston kabi rivojlanayotgan mamlakatlar uchun ham oʻrnak boʻlishi mumkin, ayniqsa, tibbiy infratuzilma 
yetishmasligi va moliyaviy resurslar taqchilligi mavjud boʻlgan sharoitda. Davlat–xususiy sheriklik loyihasini 
gibrid moliyalashtirish asosida rivojlantirish milliy sogʻliqni saqlash tizimini modernizatsiya qilishning eng sama-
rali instrumentlaridan biriga aylanishi mumkin (4-rasm).

4-rasm. Janubiy Koreyada gibrid davlat-xususiy sheriklik loyihalarini moliyalashtirish orqali raqamli tibbiyotga 
investitsiya kiritish koʻrsatkichlari, mln AQSH doll.5

4	  Muallif ishlanmasi
5	  https://www.intralinkgroup.com/ko-KR/Latest/Blog/April-2022/South-Korea-big-opportunities-for-digital-health-f 

Tahlillar shuni koʻrsatmoqdaki, 2020–2024-yillarda Janubiy Koreyada gibrid davlat–xususiy sheriklik 
loyihalarini moliyalashtirish orqali raqamli tibbiyotga investitsiya kiritish hajmi doimiy oʻsib borgan. Xususan, 
2020-yilda ushbu koʻrsatkich 780,0 mln AQSH dollaridan ortiqni tashkil etgan boʻlsa, besh yildan soʻng moli-
yalashtirish hajmi bazis yilga nisbatan 46 foizdan ziyodga ortib, jami kiritilgan investitsiyalar hajmi ushbu yilda 
1 mlrd 150 mln AQSH dollarini tashkil etgan.

Mamlakatda gibrid davlat–xususiy sheriklik loyihalarini moliyalashtirish orqali raqamli tibbiyotda xizmatlarni 
qabul qilish darajasi ham barqaror ekanligini, bu boradagi loyihalarning moliyaviy koʻrsatkichlari ham qoniqarli 
ekanligini koʻrish mumkin (2-jadval).

2-jadval:Raqamli tibbiyot xizmatlarining qabul qilish darajasi6

Xizmat turi Katta tibbiy 
muassasalar (%)

Umumiy tibbiy 
muassasalar (%)

100 ta yoki undan kam 
yotqizish oʻrniga ega 

boʻlgan muassasalar (%)
Elektron tibbiy yozuvlar tizimi (EMR) 100% 95.8% 90.5%
Suratlarni saqlash va almashish 
tizimi (PACS) 100% 97.4% 87.3%

Laboratoriya maʼlumotlari tizimi (LIS) 97.6% 76.5% 35.8%
Sogʻliq maʼlumotlari almashinuvi 
(HIE) 78.6% 39.8% 18.7%

Mobil EMR tizimi 45.2% 21.9% 10.1%

Janubiy Koreyada tibbiy muassasalarda elektron tibbiy yozuvlar tizimi deyarli toʻliq joriy etilgan. Bu raqamli 
sogʻliqni saqlash infratuzilmasining yuqori darajada rivojlanganligini koʻrsatadi. Xususan, katta tibbiy muassa-
salarda EMR 100% joriy etilgan boʻlib, bu axborot almashinuvi, tashxis sifatini oshirish va boshqaruv samara-
dorligi uchun muhim asosdir. Bu jadvallar turli tibbiy axborot tizimlarining joriy etilish darajasini koʻrsatadi. EMR 
va PACS kabi asosiy tizimlar keng joriy qilingan boʻlsa-da, HIE (Sogʻliq maʼlumotlari almashinuvi) va mobil 
EMR tizimlari hali keng qamrovda emas. Bu ayniqsa kichik muassasalarda koʻproq kuzatiladi. Sabablardan biri 
— moliyaviy resurslarning cheklanganligi va texnik mutaxassislarning yetishmasligidir.

Xulosa va takliflar
Xulosa qilganda, rivojlanayotgan davlatlarda sogʻliqni saqlash tizimini rivojlantirishda davlat–xususiy 

sheriklik asosida investitsiya loyihalarini moliyalashtirish strategik yechim sifatida alohida ahamiyat kasb etadi. 
Bu yondashuv orqali davlat moliyaviy yukni qisman xususiy sektor bilan boʻlishish imkoniga ega boʻladi, xusu-
siy sarmoya esa infratuzilmani yangilash va xizmat sifatini oshirishga xizmat qiladi. Samarali tarzda tuzilgan 
davlat–xususiy sheriklik loyihalari orqali tibbiy muassasalarning qurilishi, jihozlanishi va boshqaruvi yanada 
tezkor va shaffof amalga oshirilishi mumkin.

Foydalanilgan adabiyotlar roʻyxati:
1.	 1. Dedicated Public-Private Partnership Units: A Survey of Institutional and Governance Structures, OECD, 2010
2.	 2.  Dmitrieva E.O., Guseva M.S. Centry razvitija gosudarstvenno-chastnogo partnerstva: analiz mezhdunarod-

noj praktiki sozdanija i razvitija // Internet-zhurnal «NAUKOVEDENIE» Tom 8, №6 (2016) http://naukovedenie.ru/
PDF/39EVN616.pdf 

3.	 3. Кабашкин В.А. Государствeнно-частноe партнeрство в рeгионах Российской Фeдeрации: учeбноe пособиe / 
Кабашкин В. А. — М.: Дeло, 2010. С.120.

4.	 4. Дынин Е.А. Риски бизнeса в частно-государствeнном партнeрствe / Дынин Е. А. // Общeство и экономика. — 
2007. — № 5–6. С.111.

5.	 5. https://assets.kpmg.com/content/dam/kpmg/cn/pdf/en/2017/08/tax-impacts-of-ppp-in-china.pdf 
6.	 6. https://assets.kpmg.com/content/dam/kpmg/cn/pdf/en/2017/08/tax-impacts-of-ppp-in-china.pdf

6	  https://www.intralinkgroup.com/ko-KR/Latest/Blog/April-2022/South-Korea-big-opportunities-for-digital-health-f 



2025. № 8

Ingliz tili muharriri: Feruz Hakimov
Musahhih: Zokir Alibekov
Sahifalovchi va dizayner: Iskandar Islomov

Manzilimiz: Toshkent shahri Yunusobod
tumani 15-mavze 19-uy

 © Materiallar ko‘chirib bosilganda “Muhandislik va iqtisodiyot” jurnali manba sifatida ko‘rsatilishi 
shart. Jurnalda bosilgan material va reklamalardagi dalillarning aniqligiga muallifl ar ma’sul. 

Tahririyat fi kri har vaqt ham muallifl ar fi kriga mos kelamasligi mumkin. Tahririyatga yuborilgan 
materiallar qaytarilmaydi.

“Muhandislik va iqtisodiyot” jurnali 26.06.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№S–5669245 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: №095310.




